
Nei til gruve på Fensfeltet!

Klassekampen stiller seg 18.03. bak kravet om rask utvinning av sjeldne jordmetall i Fensfeltet. 
Utan motførestillingar bringer avisa synspunkta til gruveselskapet, senterpartileiaren og (tidligare) 
redaktør i gruvebransjen sitt tidsskrift Geo. 
Mens mange andre gruveprosjekt i Noreg har vore sterkt omstridde, ikkje minst Førdefjorden og 
Repparfjorden, har problema med Fensfeltet lenge gått under radaren. Gruva skulle komme i eit 
område der det hadde vore gruvedrift i hundrevis av år, og det som skulle utvinnast var så viktig for 
heile vår sivilisasjon at ingen kunne gå mot det. Gruveselskapa la også fram planar om 
underjordsdrift og tilbakefylling, og det fantest knapt noko å seie i mot. Til og med leiaren i 
Naturvernforbundet framheva Fensfeltet som ei gruve det burde satsast på – i motsetning til dei som
driv sjødumping og planane om gruvedrift på havbotn.
Nome kommune engasjerte seg sterkt for gruveplanen og oppretta lokale samarbeidsgrupper for å 
diskutere korleis denne kunne styrke lokalsamfunnet. Her deltok lokale medlemmar av 
Naturvernforbundet, og kom med innvendingar som bidro til auka skepsis. Da planane om 
prosessanlegg blei konkretiserte auka skepsisen enno meir, fordi det viste seg at uansett alternativ 
plassering, ville store skogs- og friluftsområde bli lagt under fabrikk og deponi. Fensfeltet har ikkje 
bare sjeldne jordmetall, men også dei radioaktive stoffa uran og thorium. På 1950-60-talet var her ei
gruve etter metallet niob, som blei brukt i amerikansk våpenindustri. Radioaktive avfallsstoff etter 
denne gruva har sidan lege udekka i nærområdet til gruva, og trass mange store planar er problemet 
enno ikkje borte. Fleire andre spørsmål har dukka opp som fare for forureining av Norsjø som er 
vasskjelde for ein stor del av folket i Grenland og som verknadane av transporten som er planlagt 
frå gruveområdet ned til kysten ved Porsgrunn, der det er snakk om foredlingsanlegg.

Miljøutfordringane har allereie vist seg å vere langt større enn først antatt. Men likevel er det få 
større innvendingar mot formålet med utvinninga. Det er på høg tid å stille spørsmålet om dette er 
så godt som dei fleste trur. Rettigheitshavar REN seier det hastar å få i gang Fensfeltet og krev 
fortgang i behandlinga frå regjeringa. Indirekte kjem det i artikkelen fram kvifor det hastar for dei. 
Aksjonærane har nemlig brukt 300 millionar og har hast med å få pengane sine tilbake. Men sidan 
dette kanskje ikkje er eit heilt haldbart argument i avisa Klassekampen, skyv både adm. dir i 
selskapet og avisa dei store perspektiva foran seg: "Metallene er svært ettertraktede og har viktige 
roller i elektronikk som vindmøller, nye biler, mobiltelefoner og våpen". Så koplast dette på at Kina 
i dag har mesteparten av utvinning og særlig foredling av desse metalla, og faren for at Vesten skal 
bli avhengig av Kina. Min påstand er at desse argumenta ikkje bør telle for, men mot snarlig 
utbygging av Fensfeltet. 
– Vindkraft: Ein katastrofal teknologi som gir uregelmessig kraftforsyning til store skade på natur 
og menneska sitt livsmiljø. Samla verknad på klimaet er svært tvilsam.
– El-bilar: Eit subsidiesluk til fordel for dei rike, med samla svært usikker klimaverknad.
– Mobiltelefonar: Sidan snart heile verda har mobiltelefonar må etterspurnaden haldast kunstig oppe
med å produsere stadig nye modellar, som går lett i stykker og ikkje kan reparerast. Om telefonane 
blei laga for å halde i 20 år i staden for i 2, samtidig med effektiv resirkulering, kunne 
etterspurnaden etter slike metall til mobilar eliminerast.
– Våpen: Vesten sine våpen blir no brukt i folkemord på palestinarar, bombing av Iran og ein 
stillingskrig i Ukraina som blir halde oppe av omsyn til våpenprodusentane. Våpna blir brukt mot 
alle land som vågar å hevde sjølvstende mot USA/NATO sitt verdsherredøme. Verda vil vere tent 
med at USA og NATO ikkje får tilgang på sjeldne jordmetall til slike våpen, og vi må bare beklage 
at Kina ikkje har vore restriktive nok til å kunne hindre denne våpenproduksjonen. 
Konklusjon: Alle dei fire måla med utvinninga frå Fensfeltet vil fremje ei negativ 
samfunnsutvikling, ut frå tanke på miljøet og ei meir rettferdig verdsordning. Er det for mye å vente



at Klassekampen og dei såkalla miljøpartia og venstrepartia skal sjå det? 

